Монгол Улсын Их Хурлын Зургаа дахь удаагийн сонгуулиар байгуулагдсан Улсын Их Хурлын Ээлжит бус чуулганы Байгаль орчин, хүнс, хөдөө аж ахуйн байнгын хорооны 2012 оны 09 дүгээр сарын 06-ны өдөр (Пүрэв гариг)-ийн хуралдаан 09 цаг 25 минутад Төрийн ордны “В” танхимд эхлэв. 
Байнгын хорооны дарга, Улсын Их Хурлын гишүүн Г.Баярсайхан ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 15 гишүүнээс 10 гишүүн ирж, 66,6 хувийн ирцтэй байв. 

Чөлөөтэй: Л.Болд, С.Дэмбэрэл;
Тасалсан: А.Бакей, Х.Болорчулуун, Я.Санжмятав;
Нэг. Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай, Хүний хөгжлийн сангийн 2012 оны төсвийн тухай хуульд нэмэлт, өөрчлөлт оруулах тухай хуулийн төслүүд /хоёр дахь хэлэлцүүлэг/
Хэлэлцэх асуудалтай холбогдуулан Байгаль орчин, ногоон хөгжлийн сайд С.Оюун, Тогтвортой хөгжил, стратегийн төлөвлөлтийн газрын дарга Ц.Банзрагч, Тогтвортой хөгжил, стратегийн төлөвлөлтийн газрын орлогч дарга Н.Баатарням, Санхүү хөрөнгө оруулалтын хэлтсийн дарга Д.Цэцгээ, Үйлдвэр, хөдөө аж ахуйн яамнаас Стратеги төлөвлөлт, бодлогын газрын дарга Л.Чой-Иш, Сангийн яамны Төрийн нарийн бичгийн дарга Д.Баттөр, Зарлагын хэлтсийн дарга Б.Нямаа, Орлогын хэлтсийн дарга Б.Доржсэмбэд, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Б.Балган, Байгаль орчин, хүнс, хөдөө аж ахуйн байнгын  хорооны зөвлөх Б.Мөнхцэцэг, референт Б.Баярмаа нарын ажлын хэсэг байлцав.
Улсын Их Хурлын гишүүн Г.Баярсайхан, С.Оюун, О.Баасанхүү нарын тавьсан асуултад Сангийн яамны Төрийн нарийн бичгийн дарга Д.Баттөр, Тогтвортой хөгжил, стратегийн төлөвлөлтийн газрын орлогч дарга Н.Баатарням, Үйлдвэр, хөдөө аж ахуйн яамнаас Стратеги төлөвлөлт, бодлогын газрын дарга Л.Чой-Иш  нар хариулж, тайлбар хийлээ.
Улсын Их Хурлын гишүүн М.Зоригт, О.Баасанхүү, Б.Наранхүү нар санал хэлэв.
Г.Баярсайхан: - Чингэлтэй дүүргийн 7-19 дүгээр хорооны иргэдэд утаагүй зуух үнэ төлбөргүй олгоход зориулсан 396,7 сая төгрөгийг тусгах гэсэн зарчмын зөрүүтэй томъёоллыг дэмжиж байгаа гишүүд гараа өргөнө үү.
Зөвшөөрсөн:
  9

Татгалзсан:

  1


Бүгд:


 10

Гишүүдийн олонхийн саналаар дэмжигдлээ.
Байнгын хорооноос гарах санал, дүгнэлтийг Төсвийн байнгын хороонд хүргүүлэхээр тогтов.

Уг асуудлыг 9 цаг 38 минутад хэлэлцэж дуусав.

Хоёр. Дэд хорооны даргыг сонгох тухай асуудал 
Хэлэлцэх асуудалтай холбогдуулан Ардчилсан намын бүлгийн ахлагч Д.Эрдэнэбат, Байгаль орчин, хүнс, хөдөө аж ахуйн байнгын хорооны зөвлөх Б.Мөнхцэцэг, референт Б.Баярмаа нарын ажлын хэсэг байлцав.
Улсын Их Хурлын гишүүдээс асуулт, санал гараагүй болно.

Г.Баярсайхан: - Улаанбаатар хотын Агаарын бохирдлыг бууруулах дэд хорооны даргаар Л.Эрдэнэчимэг гишүүнийг нэр дэвшүүлж байгааг дэмжиж байгаа  гишүүд гараа өргөнө үү.

Зөвшөөрсөн:
  10

Татгалзсан:

   1


Бүгд:


  10

Гишүүдийн олонхийн саналаар дэмжигдлээ.
Г.Баярсайхан: - Дэд хорооны даргыг сонгох тухай Монгол Улсын Их Хурлын тухай хуулийн 24 дүгээр зүйлийн 24.9, 24.10 дахь хэсэг, Улсын Их  Хурлын чуулганы хуралдааны дэгийн тухай хуулийн 15 дугаар зүйлийн 15.5 дахь хэсэг санал хураалтын дүнг үндэслэн Байгаль орчин, хүнс, хөдөө аж ахуйн байнгын хорооноос тогтоох нь:

Агаарын бохирдлыг бууруулах асуудлын дэд хорооны даргаар Улсын Их Хурлын гишүүн Л.Эрдэнэчимэгийг сонгосугай. Тогтоолын төслийг баталъя.

Зөвшөөрсөн:
  10

Татгалзсан:

   1


Бүгд:


  10

Гишүүдийн олонхийн саналаар тогтоол батлагдлаа.

Хуралдаан 09 цаг 40 минутад өндөрлөв.

Тэмдэглэлтэй танилцсан:
БАЙГАЛЬ ОРЧИН, ХҮНС, 

ХӨДӨӨ АЖ АХУЙН БАЙНГЫН 

ХОРООНЫ ДАРГА
                                                                Г.БАЯРСАЙХАН
Тэмдэглэл хөтөлсөн:
ХУРАЛДААНЫ ТЭМДЭГЛЭЛ 

ХӨТЛӨГЧ







М.НОМИНДУЛАМ
МОНГОЛ УЛСЫН ИХ ХУРЛЫН

ЗУРГАА ДАХЬ УДААГИЙН СОНГУУЛИАР БАЙГУУЛАГДСАН УЛСЫН ИХ ХУРЛЫН ЭЭЛЖИТ БУС ЧУУЛГАНЫ БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 2012 ОНЫ 9 ДҮГЭЭР САРЫН 06-НЫ ӨДӨР
(ПҮРЭВ ГАРИГ)-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ
Хуралдаан 9 цаг 25 минутад эхлэв.
Г.Баярсайхан: - 2012 оны 9 дүгээр сарын 6-ны өдрийн Байнгын хорооны хуралдаан эхлэх гэж байна. Гишүүдийн ирц бүрдсэн тул хуралдаан нээснийг мэдэгдье. Байнгын хорооны хуралдаанаар хэлэлцэх асуудлыг танилцуулъя. Хоёр асуудал хэлэлцэнэ. Монгол Улсын 2012 оны төсвийн тухай хуульд нэмэлт, өөрчлөлт оруулах  тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай, Хүний хөгжил сангийн 2012 оны төсвийн тухай хуульд нэмэлт, өөрчлөлт оруулах тухай болон холбогдох бусад хуулийн төслүүдэд хоёр дахь хэлэлцүүлэг явуулна. За хоёр дахь асуудал бол Дэд хорооны даргыг сонгох тухай, Агаарын бохирдлыг бууруулах дэд хорооны даргыг сонгоно. За Байнгын хорооны хуралдаанд оролцож байгаа ажлын хэсгийг танилцуулъя. 
Байгаль орчин, ногоон хөгжлийн яамнаас С.Оюун сайд, Тогтвортой хөгжил, стратегийн төлөвлөлтийн газрын дарга Ц.Банзрагч, Тогтвортой хөгжил, стратегийн төлөвлөлтийн газрын орлогч дарга Н.Баатарням, Санхүү хөрөнгө оруулалтын хэлтсийн дарга Д.Цэцгээ, Үйлдвэр, хөдөө аж ахуйн яамнаас Стратеги төлөвлөлт, бодлогын газрын дарга Л.Чой-Иш, Сангийн яамнаас Сангийн яамны Төрийн нарийн бичгийн дарга Д.Баттөр, Зарлагын хэлтсийн дарга Б.Нямаа, Орлогын хэлтсийн дарга Б.Доржсэмбэд нар оролцож байна. За эхлээд Байгаль орчны, ногоон хөгжлийн яамны асуудлыг хэлэлцье. Байнгын хорооны гишүүд төсөл санаачлагчдаас асуух асуулт, тодруулга авна. Асуух асуулттай гишүүн байна уу? Асуултыг хаая, асуулт алга. Би бас уучлаарай нэг асуулт нэмээд асуух шаардлага гарч байна. 

Энд “Утаагүй зуух хөтөлбөр”-ийн хүрээнд Улаанбаатар хотын Чингэлтэй дүүргийн 7-19 дүгээр хороонд утаагүй зуух үнэгүй түгээх ийм төсөл хэрэгжиж байгаа юм байна лээ. Энэ төслийн ажлын явц, тендер нь зарлагдсан, гэрээ хийгдсэн, санхүүжилт бас тодорхой хэмжээгээр хийгдсэн ийм зүйл байгаа юм байна лээ. 410 сая төгрөгийн ийм төсөл, 390 гаруй сая төгрөгөөр тендер нь зарлагдсан гэсэн. Тэгэхээр дараа жил рүү шилжиж байгаа юм байна. Тэгэхээр энэ жилдээ үлдээх ийм зүйл яримаар байна л даа. Сангийн яамнаас.

Д.Баттөр: - За Байнгын хороон даргын асуултад  хариулъя. Сангийн яамны Төрийн нарийн бичгийн дарга Д.Баттөр. Ер нь нөхцөл байдлын улмаас Төсвийн тодотгол хийх шаардлага үүсээд энэ асуудлыг Засгийн газарт, сайд нарт 2 удаа танилцуулж, танилцуулсаны үндсэн дээр төсвийн тодотгол дээр баримтлах үндсэн зарчмуудаа тохирсон. Тохирсоны дагуу холбогдох сайд нар өөрсдийнхөө төсвийн тодотголд орж байгаа материалаа боловсруулж тэгээд Засгийн газрын хуралдаанаар хэлэлцүүлж байсан. Тухайн үед тэр Засгийн газарт танилцуулж байсан тэр өдрөөр тэр зарчмыг баримтална гэж байсан боловч тэрнээс хойш гэрээ байгуулагдсан гэсэн ийм мэдээ ирсэн байна. Тэгэхээр одоогийн байдлаар бидний зүгээс, Сангийн яамны зүгээс бол Засгийн газарт хэлэлцүүлсэн тэр байдлаа баримталж ажиллахаас өөр юм байхгүй байгаа. 

С.Оюун: - Н.Баатарням дарга аа, та Нийслэлээс асуу даа, хэзээ хэлэлцэгдлээ, Засгийн газар дээр хэдэнд орлоо. Өнгөрсөн 4 дэх өдөр орсон билүү? 8 дугаар сарын 27-ноос өмнө зарлагдсан уу? Дараа нь зарлагдсан уу? Мэдэж байна уу?

Н.Баатарням: - Энэ 6 дугаар сарын 20-нд тендерийн үнэлгээгээ хийчихсэн байсан юм байна лээ. 6 дугаар сарын 20-нд үнэлгээгээ хийгээд Үнэлгээний хорооноос Нийслэлийн агаарын чанарыг бууруулах байгууллага, Цэвэр агаарын сан, Нийслэлийн Засаг даргын Тамгын газарт гэрээ байгуулах зөвлөмж хүргүүлсэн байдаг юм. Ингээд энэ 3 байгууллага нь Агаарын чанарын алба, Нийслэлийн Санхүүгийн Санхүү, хөрөнгө оруулалтын хэлтэс хамтраад тухайн байгууллагатай гурвалсан гэрээг 8 дугаар сарын 20-ны өдрөөр байгуулж хийсэн байна лээ. Тэгээд яахав Сангийн яаманд өмнө нь мэдээгээ өгөхдөө тухайн үед яг энэ холбогдох  хүмүүс нь байхгүй, амралтынх нь юм хум ирчихсэн байсан. Зүгээр тендер зарлагдах шатандаа явсан гэсэн ийм л мэдээлэл авч байгаа. 8 дугаар сарын 20-нд гэрээ байгуулагдаад ажлууд нь хийгдээд явж байгаа ийм ажил.

Г.Баярсайхан: - Тэгэхээр одоо буцааж оруулах боломж байгаа юм байна шүү дээ. Миний ойлгосноор энэ тендер  бусад хөрөнгө оруулалт энэ тэр  нь Засгийн газрын та бүхний тохирсон зарчмаас өмнө болсон гэж ойлгож байна шүү дээ. 

Д.Баттөр: - Ер нь бол мэдээж хэрэг чухал ажил. Гэхдээ нэгэнт бид нар тооцоогоо, тэнцлээ бүгдийг нь гаргачихсан учраас миний хувьд энийг оруулж болох юм гэж хэлэх ямар ч боломж байхгүй. Байнгын хорооноос санал гарч болох байх. Гэхдээ нэг зүйлийг анхаарахад мэдээж 8 сарын, гэрээний хугацаанд энэ хэзээ нийлүүлэгдээд, энэ ондоо амжих уу? Тийм болохоор энэ хөрөнгө оруулалт хасагдаж биш шилжигдэж байгаа учраас цаашдаа оруулж ирэх компани нь тэр ажлаа хийгээд яваад 1 дүгээр сарын 1-нээс санхүүжилт хийчихэж болох байх гэж бодож байна.

Г.Баярсайхан: - За М.Зоригт гишүүн.

М.Зоригт: - Би сая сонслоо л доо. Ер нь Засгийн газраас, Сангийн яамнаас төсвийн тодотгол оруулж ирэхдээ баримталж байгаа зарчмыг бол гишүүний хувьд бол би хүндэтгээд байгаа юм. Бид нар чинь төсөв хэлэлцэж байгаа биш төсвийн тодотгол хэлэлцэж байгаа. Би өөрөө Төсвийн байнгын хорооны гишүүн, Төсвийн байнгын хорооны гишүүнээс гадна энэ төсвийн тодотголтой холбоотой Төсвийн байнгын хорооноос ажлын хэсэг байгуулсан юм.  Ажлын хэсгийн гишүүний хувьд ажлын хэсгийн гишүүд, ер нь бусад бүх Байнгын хороодын төсвийн тодотгол хэлэлцэж байгаа хуралдаануудаараа. Явж байгаа л даа. Тэгээд гишүүдийн байр суурийг хараад, ажиглаад явахад бол энэ удаагийн төсвийн тодотгол дээр бид нар энэ Засгийн газраас оруулж ирж байгаа Засгийн  газрын баримталж байгаа тэр байр суурийг хүндэтгэж үзээд явуулчих  нь зүйтэй юм болов уу. Угаасаа наад асуудлыг чинь сонсоход ч гэсэн одоо энэ төсвийн тодотголоор оруулах эсвэл 2013 оны төсөвт оруулах 2 цаг хугацааны хувьд зарчмын ялгаа гарахгүй юм шиг. 

Хоёрдугаарт одоо төсвийн тодотголоо оруулчихлаа гэхэд энэ чинь өөрөө хэрвээ хэрэгжиж амжихгүй бол бүр хасагдаад балрах тийм юутай юм байна лээ шүү дээ. Тийм учраас бол би зөвлөхдөө гишүүн хүний хувьд хэлэхэд энэ удаагийн төсвийн тодотголоор хэдүүлээ Засгийн газрын саналаар явуулчихмаар санагдаад байгаа юм л даа. Тийм учраас би зарчмын зөрүүтэй санал оруулахгүй гэдгээ хэлье.

Г.Баярсайхан: - За О.Баасанхүү гишүүн.

О.Баасанхүү: - 2013 ондоо Тендерийн агентлаг бий  болоод явчихна шүү дээ. Тэгэхээр Тендерийн агентлаг бий болоод явахаар энэ өмнөх тендерийн асуудлууд бол өмнөх хуулиараа явах учраас аль болох хурдан тендерийн асуудлаа шийдэх нь зөв болов уу гэж бодож байгаа нэгдүгээр санаа. Бас нэг зүйл юу гэхээр тэртээ тэргүй өвөл болж байгаа өвлийн бэлтгэлтэй холбож л энэ төсвийн тодотгол хийж байгаа гэж ойлгоод байгаа шүү дээ. Тэгэхээр энэ төсөл дээр нэгэнт тендер зарлаад, нэгэнт мөнгө нь зоогдоод гарчихсан юм бол тэрийг тодотгоод оруулахад буруу юм байхгүй л гэж бодож байна. Өөрөөр хэлэхийн бол зарчмын зөрүүтэй саналтай байна гэж үзэж байна. Оруулахад болно гэж бодож байна.

Г.Баярсайхан: - За тэгвэл О.Баасанхүү гишүүн зарчмын зөрүүтэй санал оруулж байна. Өөр санал байна уу бичгээр? За байхгүй, асуулт ингээд дууслаа. Санал хэлэх саналтай гишүүн байна уу? Б.Наранхүү гишүүн. 

Б.Наранхүү: - Үнэхээр энэ утаагүй зуух  нь өвөл маш хурдан хэрэгжээд энэ ажил явчихбал хэрэгтэй. Агаарыг үнэхээр их бохирдуулж байгаа юм бол зуух бий. Энэ зуухын ажлыг явуулах нь зүйтэй гэсэн гэж үзэж байна шүү.

Г.Баярсайхан: - За одоо зарчмын зөрүүтэй саналаар санал хураалгачихъя. Саналын томъёолол. Чингэлтэй дүүргийн 7-19 дүгээр хорооны иргэдэд утаагүй зуух үнэ төлбөргүй олгоход зориулсан 410 сая төгрөгийг тусгах, за үүнийг дэмжиж байгаа гишүүд гараа өргөнө үү? За засаад байхъя 397 сая. Дахиад саналын томъёоллоо дурдъя. Чингэлтэй дүүргийн 7-19 дүгээр хорооны иргэдэд утаагүй зуух үнэ төлбөргүй олгоход зориулсан 396,7 сая төгрөгийг тусгах гэсэн саналыг дэмжиж байгаа гишүүд гараа өргөнө үү?

10-аас 9.

За санал дэмжигдлээ. Санал дүгнэлтийг Төсвийн байнгын хороонд хүргүүлнэ. Хоёр дахь асуудал, хөдөө аж ахуйн төсөвтөө холбоотой асуух асуулттай гишүүд байна уу? За О.Баасанхүү гишүүн.

О.Баасанхүү: - Энэ жил мах бэлтгэлтэй холбоотой хэмжээ өссөн үү? Төсвийн тодотгол дээр тэрийг өсгөж оруулж ирсэн үү? Одоо өвлийн мах бэлтгэл эхлэх гэж байна шүү дээ. Энэ бэлтгэлээс хамаараад махны үнэ буурах бололцоо байгаа юу? Тийм тооцоо байгаа юу? Ийм асуулт байна.

Г.Баярсайхан: - За хэн хариулах уу? Хөдөө аж ахуй.

Л.Чой-Иш: - Энэ 2012-2013 оны өвлийн бэлтгэлд орон нутгийн төсөв дээр нийт 8 тэрбум төгрөгийн төсөв тусгагдсан байгаа. Энүүгээр бол нийт 16 мянган тонн махыг аймгийн төвүүд, нийслэлийн махны хэрэгцээнд  зориулж мах бэлтгэхээр тусгагдсан байгаа. Өмнө нь бол зах зээлийн 20 орчим хувийг хангахаар махны нөөцийн хэмжээ байгаа. Өөрөөр хэлэхийн бол 2 сараас 7 дугаар сарын 1 хүртэл заагдсан ийм махны хэмжээ байгаа. За Засгийн газрын хурлаар саяхан асуудлыг оруулаад нийт энэ махны урамшууллын хэмжээг нэмэгдүүлж 1 кг тутамд  нь 1000 төгрөгөөр тооцож махны урамшууллыг олгох. Энүүгээрээ бол яг эмзэг бүлгийн хүмүүсийн махны шаардлагатай байгаа хүнсэнд зориулсан махны нөөцийг бүрдүүлж, энүүгээр хангах арга хэмжээ авна гэж заасан байгаа. Мөн энэтэй холбогдуулаад ер нь цаашид урт хугацаандаа бол махны нөөцийг тогтвортой байлгах арга хэмжээ авахаар заагдсан байгаа.

Г.Баярсайхан: - За хариуллаа. Өөр асуух асуулттай гишүүн байна уу? Асуулт тасаллаа. Санал хэлэх гишүүн байна уу? Саналтай гишүүн алга. Одоо санал, дүгнэлтийг Төсвийн байнгын хороонд хүргүүлнэ. Хоёр дахь асуудалдаа оръё. Улаанбаатар хотын агаарын бохирдлыг бууруулах дэд хорооны даргад нэр дэвшүүлэх даргыг сонгох асуудал байгаа. За нэр дэвшигчийн саналыг Ардчилсан намын бүлгийн дарга Д.Эрдэнэбат хэлнэ.

Хоёр. Дэд хорооны даргыг сонгох тухай асуудал 
Д.Эрдэнэбат: - Агаарын бохирдлыг бууруулах асуудлын дэд хорооны даргаар Улсын Их Хурлын гишүүн Л.Эрдэнэчимэгийн нэрийг дэвшүүлж байна. Хүлээн авч шийдвэрлэж өгнө үү.

Г.Баярсайхан: - За өөр санал байна уу? Өөр санал алга. Улаанбаатар хотын Агаарын бохирдлыг бууруулах дэд хорооны даргаар Л.Эрдэнэчимэг гишүүнийг нэр дэвшүүлж байна. Дэмжиж байгаа гишүүд гараа өргөнө үү.
10-аас 10.

Санал дэмжигдлээ. За Л.Эрдэнэчимэг гишүүнд ажлын амжилт хүсье. Тогтоолын төслийг баталъя. Би та бүхэнд уншиж танилцуулъя. 

Дэд хорооны даргыг сонгох тухай Монгол Улсын Их Хурлын тухай хуулийн 24 дүгээр зүйлийн 24.9, 24.10 дахь хэсэг, Улсын Их  Хурлын чуулганы хуралдааны дэгийн тухай хуулийн 15 дугаар зүйлийн 15.5 дахь хэсэг, санал хураалтын дүнг үндэслэн Байгаль орчин, хүнс, хөдөө аж ахуйн байнгын хорооноос тогтоох нь:

Агаарын бохирдлыг бууруулах асуудлын дэд хорооны даргаар Улсын Их Хурлын гишүүн Л.Эрдэнэчимэгийг сонгосугай. 

Тогтоолын төслөө баталъя. За дэмжиж байгаа  гишүүд гараа өргөнө үү.

10-аас 10.

Өнөөдрийн хэлэлцэх асуудал дууслаа. Гишүүддээ баярлалаа, амжилт хүсье. Байнгын хорооны хуралдаан хаасныг мэдэгдье.

Хуралдаан 9 цаг 40 минутад өндөрлөв.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ

